
ABSTRAK

Toleransi merupakan nilai yang sangat penting dalam pembinaan sebuah negara bangsa yang pelbagai. 
Ia bukan sahaja sekadar proses kognitif, tetapi juga terjemahan sikap. Toleransi politik merujuk kepada 
sifat dan sikap menerima dan menghormati hak asasi dan sivil yang berlainan daripada pilihan sendiri. 
Oleh kerana pandangan politik yang rencam, ia mengundang kepelbagaian dan mewujudkan konflik. 
Oleh yang demikian, pengukuran tahap toleransi politik sangat penting dalam indikasi kesejahteraan 
Malaysia. Ini kerana tiada model khusus, dan model ini boleh menjadi panduan, seterusnya boleh 
membantu memformulasi sebuah tindakan efektif berlaku. Makalah ini membincangkan dimensi dan 
sub dimensi sebagai indikator indeks hasil daripada ulasan kritikal. Kemudian makalah mencadangkan 
pembinaan item berdasarkan dimensi. Terdapat tiga dimensi asas iaitu sosial, psikososial dan sumber 
politik. Terdapat pelbagai sub-dimensi yang ada. Maka, adalah wajar model bersepadu toleransi politik 
penting kerana ia bukan sahaja sebagai alat ukuran, tetapi juga menterjemah situasi politik semasa 
Malaysia.

1. PENGENALAN 

Toleransi politik yang merupakan sebahagian daripada indikator yang digunakan untuk melihat 
kerencaman, kepelbagaian serta kesepaduan masyarakat di seluruh dunia. Ini dapat dilihat dalam 
banyak kajian oleh ilmuan mahupun firma-firma kajian seperti General Social Survey (GSS), World 
Values Survey (WVS), Gallup World Poll (GWP), Pew Research Centre, Organization for Economic 
Co-operation and Development (OECD), Freedom House, Accept Pluralism Project dan sebagainya. 
Sarjana barat menggambarkan bahawa toleransi adalah berkait rapat dengan kebebasan politik, dan 
pengamalan sivil. Oleh yang demikian, toleransi sejak itu dipandang sebagai prasyarat yang diperlukan 
untuk mencapai tujuan demokrasi. Di Malaysia, kajian toleransi per se jarang dibahaskan dan tidak 
menarik perhatian ilmiah dengan serius jika dibandingkan dengan pengajian etnik politik dan konflik 
(Nizah et al., 2017). Indeks toleransi pula tidak dapat dipastikan kewujudannya walaupun Indeks 
Perpaduan Negara dan Indeks Patriotisme & Perpaduan Nasional telah ada. Bukti empirikal 
menunjukkan bahawa toleransi adalah penting dalam menyumbang kepada kestabilan dan keharmonian 
sosial (Korol, 2017). Oleh yang demikian, adalah penting model toleransi politik di Malaysia di 
formulasi dan diketahui tahap toleransi agar tindakan yang bersasar dapat dibuat.

Toleransi diakui sebagai nilai yang sangat perlu dan penting dalam masyarakat pelbagai di 
seluruh dunia sebagaimana yang tercatat di dalam Al-Qur’an, malahan juga dalam kitab agama lain 
seperti Veda dan Upanishad, Bible, Tripitaka dan sebagainya. Perbincangan toleransi juga dapat diamati 
daripada zaman negara-bandar Greek hinggalah kepada keagungan kerajaan Islam Uthmaniyyah. 
Toleransi dapat dilihat daripada kewujudan negara moden Eropah hinggalah kepada pembentukan 
negara pasca kolonial. Ia sering dilihat sebagai nilai asas demokrasi dan juga indikasi kohesi sosial. 

Toleransi dianggap sebagai kesanggupan secara sukarela untuk menerima perbezaan pendapat, fahaman 
ataupun perlakuan. Ia juga berkaitan dengan kesediaan untuk memberi ruang kepada kumpulan atau 
fahaman yang tidak disukai iaitu termasuklah kesaksamaan jantina, etnik, perundangan, sosial dan 
politik.  

Dalam konteks Islam, toleransi merupakan sikap (akhlak) yang terjelma daripada keperibadian 
Rasullulah SAW sebagaimana yang tercacat di dalam Surah Al-Qalam:4 iaitu akhlak yang mulia dan 
Al-Hadith Riwayat Baihaqi dalam Sunan Al-Kubra, hadis nombor 20782 tentang diutusnya Rasulullah 
SAW sebagai penyempurnaan akhlak mulia. Maka jelaslah, Rahmatan Lil ‘Alamin boleh dilihat 
daripada keperibadian Rasullullah SAW yang pastinya penuh dengan toleransi, mahupun di dalam Al-
Qur’an, yang juga merupakan sumber Rahmatan Lil ‘Alamin dengan ayat-ayat yang berkaitan toleransi 
(Nizah, 2019). 

Di Malaysia, perbincangan, pengukuran dan pengawasan tentang toleransi, samada daripada 
dimensi agama, etnik dan juga politik bermula secara empirikal apabila tercetusnya tragedi 13 Mei 
1969. Jika dilihat daripada konteks pensejarahan, Empayar Melaka membuktikan kepelbagaian yang 
wujud sebagai rahmah kepada kemakmuran Melaka. Maka toleransi terus dilihat sebagai jalan 
penyelesaian dalam mengurus kepelbagaian masyarakat Malaysia yang berbeza etnik, agama dan 
fahaman politik. Secara amnya, kondisi masyarakat Malaysia boleh dikategorikan sebagai aman, tetapi 
terlalu banyak isu-isu yang wujud yang boleh membawa kepada perbalahan etnik (Nizah et al., 2018).  

Pasca 9 Mei 2018 telah membawa Malaysia secara politik kepada satu perkembangan baharu, 
tetapi mempunyai reaksi yang berbeza kerana soal toleransi politik, etnik dan agama mula menjadi 
ancaman kepada keharmonian Malaysia. Sehingga Mac 2021, tidak kurang daripada 20 insiden kecil 
berlaku yang melibatkan soal toleransi agama, etnik dan politik di Malaysia. Persoalannya ialah 
pemahaman, pengukuran dan dokumentasi tentang toleransi masyarakat Malaysia yang dibuat secara 
longitunal tidak wujud walaupun dalam Wawasan 2020 telah menggariskan Cabaran ke 5 tentang 
mewujudkan masyarakat Malaysia yang toleran. Dalam pada itu, indeks-indeks yang telah wujud atau 
sedang dan telah digunapakai, hanya merujuk secara spesifik terhadap dimensi toleransi yang terasing 
dengan realiti masyarakat. Indeks yang secara komprehensif merangkumi ketiga-tiga dimensi toleransi 
tidak wujud dan ini memberi cabaran sebenar dalam konteks pemantauan, pelaporan dan pengukuhan 
toleransi masyarakat Malaysia. Adalah menjadi satu keperluan agar dimensi-dimensi toleransi di analisa 
secara empirik; kemudian tema dan konstruk yang wujud dinilai agar dapat memberi sumbangan 
terhadap pembentukan toleransi secara berstruktur; dan model baharu toleransi agar dapat menjadi 
panduan dalam membina tamadun Malaysia.  
 
2. METODOLOGI 
 
Makalah ini menggunakan teknik Carian Literatur Sistematik atau Systematic Literature Review (SLR) 
dengan menggunapakai carian protocol Preferred Reporting Items for Systematic Review and Meta-
Analysis (PRISMA) (Moher et al., 2009). Pengkalan data yang dirujuk adalah Scopus, Web of Science, 
ScienceDirect, ProQuest, Mendeley.com dan Google Scholar. Carian frasa menggunakan operasi 
Boolean OR atau/dan AND dengan manual jejak kebelakang, dan jejak kehadapan.  
 
3. DAPATAN DAN PERBINCANGAN  
 
Pengkaji toleransi politik berpandangan bahawa tahap toleransi politik yang tinggi mampu untuk 
menyumbang kepada penurunan konflik etnik dan memapankan nilai demokrasi (Arwine & Mayer, 
2013; Oskarsson & Widmalm, 2016). Literasi toleransi politik dapat dilihat banyak membahaskan 
tentang faktor penentu, keadaan, isu dan juga tahap sikap toleran itu sendiri. Tetapi ukuran yang 
digunakan dalam mengukur tahap toleransi politik adalah bersifat prejudis, iaitu mengukur penerimaan 
terhadap ideologi politik, atau ideologi parti politik. Sedangkan, seharusnya ukuran tersebut berkisarkan 
tentang setakat mana boleh diterima ideologi parti atau ideologi politik dalam menerima kepelbagaian 
yang wujud. Ia bertambah sukar, apabila di Malaysia parti politik bersinkronisasi dengan etnik dan 
agama. Maka, usaha untuk dimengertikan warga amat penting dalam usaha menjadikan toleransi 
sebagai alat ‘jeleket’ sosial masyarakat Malaysia, seterusnya menjadi wadah yang boleh membawa 
kebaikan kepada seluruh alam (Nizah, 2019). 
 
3.1: Indikasi Sosial 

Indikasi sosial atau ciri-ciri sosial telah dibuktikan secara empirikal mempunyai korelasi dengan sikap 
toleransi politik seseorang. Umur merupakan salah satu indikasi penting dalam mengukur sikap 
toleransi politik dengan orang muda menunjukkan sikap toleransi politik lebih tinggi berbanding dengan 
orang yang lebih tua (Janmaat & Keating, 2019). Terdapat juga kajian membuktikan bahawa wujud 
hubungan antara umur dan sikap yang lebih radikal dalam pengundian (Azelton et al., 2019; Mohd 
Nizah & Mohd Sharif, 2020). Jantina juga mempunyai korelasi yang signifikan terhadap sikap toleransi 
politik. Kebanyakan kajian mendapati lelaki lebih bersikap toleransi secara politik berbanding wanita. 
Kumpulan etnik juga didapati mempunyai korelasi dengan sikap toleransi politik yang merujuk kepada 
sekumpulan manusia yang saling mengenali berdasarkan sifat sepunya seperti tradisi, bahasa, 
keturunan, masyarakat, budaya, bangsa atau sosial di sesuatu kawasan geografi. 

Selain daripada itu, agama juga merupakan faktor yang mempunyai korelasi signifikan dengan 
toleransi politik. Ada juga kajian yang membuktikan wujud korelasi antara denominasi agama dengan 
sikap toleransi politik. Identifikasi parti juga memainkan peranan yang signifikan dalam pengukuran 
tahap toleransi politik individu. Identifikasi parti beerti kesetiaan seseorang kepada sesebuah parti 
sehingga parti sebagai sebahagian daripada dirinya. Kajian lanjut juga mendapati identifikasi parti 
mempengaruhi kelakuan mengundi, termasuklah sikap toleransi politik (de Leon & Rizzi, 2016). Ini 
semua adalah berdasarkan hasrat John Stuart Mill 1861 sebagaimana yang dijelaskan dalam teori 
demokratik elitisme dan model pembelajaran demokratik bahawa proses turun dan naik sistem 
demokrasi dan sistem federalisme mempunyai korelasi yang signifikan terhadap toleransi politik. Oleh 
yang demikian, semua faktor yang telah dibincangkan diatas didapati mempunyai korelasi yang 
signifikan terhadap pembentukan nilai dan sikap toleransi politik. 

3.2: Indikasi Psikologikal

Indikasi psikologikal merujuk kepada sifat-sifat atau ciri-ciri yang berkait rapat dengan personaliti serta 
sifat abstrak terhadap sesebuah kefahaman atau ideologi. Banyak kajian telah dilakukan dalam 
mengesahkan korelasi antara indikasi psikologikal dan sikap toleransi politik seseorang (Claassen & 
Gibson, 2016). 

Kajian terdahulu mendapati personaliti yang merujuk kepada keperibadian, sahsiah dan 
perwatakan dan ia mempunyai perkaitan langsung dengan sikap toleransi politik (Sztejnberg & Jasiński, 
2018). Personaliti didapati mempunyai penjelasan yang memuaskan dalam ukuran sikap toleransi 
politik. Ini kerana, personaliti, terutamanya berdasarkan Teori Keperibadian Lima Besar mempunyai 
pengaruh yang signifikan terhadap sikap toleransi politik, termasuklah personaliti autoritarian. 
Patriotisme juga secara empirikalnya mempunyai pengaruh terhadap sikap toleransi politik. 
Nasionalisme pula, sebagai suatu gagasan atau doktrin yang bertujuan untuk memelihara kepentingan 
masyarakat umum seterusnya mempunyai pengaruh yang signifikan dalam interaksinya terhadap 
kedatangan kolompok manusia yang lain dan akhirnya boleh berkongsi kehidupan dengan masyarakat 
peribumi. Manakala tingkahlaku atau sikap telah diakui mempunyai korelasi yang jelas terhadap kualiti 
kepimpinan, seterusnya mengangkat agenda toleransi politik (Mun et al., 2019) dengan perbezaan yang 
wujud antara konformist dan bukan konformist serta berprinsip. Oleh yang demikian, faktor-faktor yang 
telah dibincangkan diatas perlu dipertimbangkan dalam pembinaan indeks toleransi politik kerana ia 
telah dibuktikan dan secara empirikalnya mempunyai korelasi yang signifikan.          

3.3: Indikasi Politikal

Bagi indikasi politikal, perbincangan toleransi politik sebagai sebuah konsep yang terhasil daripada 
proses politik adalah sangat penting. Subkonstruk yang dibincangkan dibawah diharap mampu 
menampung kekurangan toleransi politik sebagai konsep dan hasil daripada proses politik. Ideologi 
yang boleh didefinasikan sebagai sebuah idea atau kefahaman yang digunakan atau yang dicita-citakan 
sebagai dasar terhadap sesebuah negara, kepercayaan, atau sesuatu sistem politik. Banyak kajian lepas 
mendapati ideologi mempunyai pengaruh yang signifikan terhadap sikap toleransi politik seseorang 
atau sesebuah masyarakat. Sistem demokrasi seringkali digambarkan mempunyai pengaruh yang besar 
terhadap pembentukan sikap toleransi politik terutamanya dalam perbezaan jalur kanan atau kiri, atau 
konservatif dan liberal.

Media juga memainkan peranan yang besar sebagai medium perantara penglibatan politik dan 
pembinaan identiti (Ismail, 2020). Media juga memainkan peranan yang signifikan dalam pembentukan 
sikap toleransi politik. Toleransi politik melalui media massa dilihat sebagai keadaan yang terbuka, 
penyampaian pandangan yang berhemah tanpa mengherdik, atau membuat hantaran hentaman, 
penderaan emosi dan fizikal, sehingga boleh menjatuhkan maruah terhadap pandangan dan pegangan 
politik yang berbeza. Ini kerana kajian lepas mendapati walaupun media mempunyai signifikan 
terhadap pembentukan sikap toleransi, tetapi ia juga membawa risiko (Barnidge et al., 2018) dalam 
kebanyakan negara. Media harus proaktif dan progresif berbanding hanya sebagai penyampai bagi 
pihak-pihak berkepentingan berbanding kepentingan nasional. Ia adalah sebuah pendidikan tidak 
formal dalam membentuk sebuah masyarakat yang mempunyai minda terbuka dan toleran. 

Pendidikan, secara formal sebenarnya mempunyai pengaruh yang signifikan terhadap 
pembentukan sikap toleransi politik. Dalam kajian berkaitan toleransi, banyak kajian-kajian klasik 
mendapati tahap pendidikan memainkan peranan yang sangat signifikan terhadap pembentukan sikap 
toleransi. Terdapat dua hipotesis berkaitan pengaruh pendidikan terhadap sikap toleransi politik. 
Pertama, tahap pendidikan yang tinggi diterima oleh seseorang, maka semakin tinggi sikap toleransi 
politiknya. Ini adalah merujuk kepada penerimaan pendidikan di pelbagai peringkat, daripada yang 
rendah hingga ke pengajian tinggi. Pendidikan melenturkan prejudis, menambah pengetahuan dan 
informasi, memperkasa kemampuan kognitif dan mengenengahkan nilai-nilai universal dan norma. 
Kedua, pendidikan demokratik meningkatkan tahap toleransi politik di peringkat individu. Silibus 
pendidikan nasional juga mempengaruhi pembentukan sikap toleransi politik seseorang. Kajian lepas 
mendapati wujud pengaruh signifikan kurikulum terhadap pembentukan sikap toleransi politik di 
sekolah mahupun di universiti (Fancher, 2021; Hussain & Akram, 2021; Maurissen et al., 2020; 
Verkuyten & Killen, 2021), tetapi dapatan berbeza di negara yang homogen, walaupun dengan 
pengaruh umur seorang dewasa (Dadon-Golan et al., 2021). Oleh kerana pengaruh pendidikan sangat 
signifikan dalam pembentukan sikap toleransi politik, maka adalah sangat penting konstruk pendidikan 
dan subkonstruk tahap pendidikan menjadi sebahagian daripada elemen dalam pembinaan indeks 
toleransi politik. 

Tahap urbanisasi juga indikator penting. Perbezaan geografi, tahap urbanisasi serta demografi 
mempunyai pengaruh yang signifikan terhadap pemupukan sikap toleransi. Kebanyakan karya 
mendapati, kawasan urban mempunyai pengaruh yang signifikan terhadap pembentukan sikap terbuka, 
bertoleransi dan mempunyai sikap kesedaran sivik yang lebih baik berbanding kawasan bukan urban. 
Terdapat juga kajian yang mendapati, kesan urbanisasi juga bergantung kepada corak petempatan, 
populasi hegemon serta perbezaan bahasa. Dengan indikator urbanisasi boleh meningkatkan tahap 
penglibatan sivik, oleh yang demikian adalah amat wajar sekiranya penglibatan sivik juga menjadi 
subkonstruk bagi pengukuran toleransi politik. Holbein & Hillygus (2020) menyatakan bahawa 
penglibatan dalam aktiviti politik dan sivik meningkatkan tahap toleransi politik dalam kalangan orang 
muda. Penyertaan sivik meningkatkan tahap toleransi politik. Penglibatan sivik berkait rapat dengan 
nilai demokratik. Dalam kajian-kajian lepas, nilai demokratik seperti sokongan terhadap sistem 
demokrasi, persoalan kesaksamaan, keadilan, kedaulatan undang-undang, kepercayaan kepada institusi 
kerajaan dan negara, serta perwakilan yang pluralistik mampu mengukur tahap toleransi politik. 
Penglibatan politik secara langsung boleh dilihat melalui pengukuran minat, identifikasi politik serta 
penglibatan dalam pilihanraya. Semua faktor ini mampu mengukur penglibatan politik dan secara 
langsung, mampu mengukur tahap toleransi politik. Wujud pengaruh yang signifikan antara penglibatan 
politik, sivik dan pemupukan sikap toleransi politik. Oleh yang demikian, berdasarkan dapatan-dapatan 
empirikal tersebut, ia mampu menyumbang kepada penentuan faktor-faktor pembinaan indeks toleransi 
politik.   

Rajah 1. Model Bersepadu Toleransi Politik menggambarkan model cadangan 
sebagaimana analisa daripada sumber-sumber terdahulu

Rajah 1 Model Bersepadu Toleransi Politik

4. SUMBANGAN DAN KEGUNAAN 

Cadangan model ini dapat membantu para penyelidik dalam toleransi politik melihat dalam ketiga-tiga 
faktor penyumbang dalam menganalisa toleransi politik. Penyelidik juga boleh membuat analisa secara 
berasingan terhadap faktor yang dicadangkan. Ini akan dapat memudahkan penyelidik membuat kajian 
secara berfokus terhadap faktor-faktor penyumbang toleransi politik, dan juga memudahkan penyelidik 
membuat analisa statistik yang lebih komprehensif dalam masa yang mendatang. Dalam konteks polisi 
pula, ia dapat memudahkan pembuat polisi meneliti setiap aspek tanpa perlu membuat kajian 
kebelakang. Ini dapat memendekkan masa serta dapat melihat kehadapan. Pendekatan future’s triangle
dalam pendekatan futuris juga boleh dilaksanakan dengan pantas kerana kebarangkalian faktor telah 
dianalisa terlebih dahulu.  

5. KESIMPULAN 

Berdasarkan perbincangan diatas, melalui metodologi kajian yang ringkas dan bersistematik, beberapa 
faktor utama telah dikenalpasti. Berdasarkan dapatan, faktor sosial, psikososial serta sumber politik 
telah dikenalpasti sebagai faktor utama yang mampu mengukur tahap toleransi politik. Setiap faktor 
tersebut mempunyai sekurang-kurangnya lima sub faktor, dan dimensi yang pelbagai. Oleh yang 
demikian, makalah ini mampu menjadi sebuah rujukan utama dalam perbincangan toleransi politik. 
Model cadangan adalah langkah seterusnya dalam membina sebuah indeks yang komprehensif serta 
mampu mengukur dan mencerap secara realistik tahap toleransi politik, sekurang-kurangnya di 
Malaysia.  

